
Nunavut Maligaliurvia  
Legislative Assembly of Nunavut 
Assemblée législative du Nunavut 

ᑐᓴᒐᒃᓴᖅ 
 

ᒪᓕᒐᓕᐅᖅᑎᑦ ᑲᑎᒪᔨᖏᑦ ᐊᑐᓕᖁᔨᕗᑦ ᑎᒃᑯᐊᖅᓯᓂᕐᒥᒃ ᓄᓇᕗᒥ 

ᓯᕗᓪᓕᖅᐹᒥᒃ ᑭᒡᒐᖅᑐᖅᑎᐅᓂᐊᖅᑐᒥᒃ ᓱᕈᓯᓂᒃ ᒪᒃᑯᒃᑐᓂᒡᓗ 

ᐃᑲᔪᖅᑎᐅᓂᕐᒧᑦ  
 

ᐃᖃᓗᐃᑦ, ᓄᓇᕗᑦ (ᔫᓐ 2, 2014) - ᒪᓕᒐᓕᐅᖅᑎᑦ ᐅᓪᓗᒥ ᐊᖏᕈᑎᖃᓚᐅᖅᐳᑦ ᐱᖁᔨᕗᒥᒃ 

ᐊᑐᓕᖁᔨᓪᓗᑎᒃ ᒥᔅ ᓯᐅᕆ ᒪᒃᓂᐅ-ᒧᓚᒃ ᑎᒃᑯᐊᖅᑕᐅᖁᓪᓗᒍ ᓄᓇᕗᒥ ᓯᕗᓪᓕᐅᓗᓂ 

ᑭᒡᒐᖅᑐᐃᔨᒃᓴᐅᓂᐊᕐᓗᓂ ᐃᑲᔪᖅᑎᐅᓂᐊᕐᓗᓂ ᓱᕈᓯᓄᑦ ᒪᒃᑯᒃᑐᓄᓪᓗ. ᐱᖁᔨᕗᕈᑦ 

ᐊᖏᖅᑕᐅᓚᐅᖅᖢᓂᓗ ᑕᒪᐃᓐᓄᑦ ᑲᑎᒪᕕᐅᑉ ᐃᓗᐊᓂ. 

  

ᑭᒡᒐᖅᑐᐃᔨᐅᓂᐊᖅᑐᖅ ᓱᕈᓯᓄᑦ ᒪᒃᑯᒃᑐᓄᓪᓗ, ᐊᖏᖅᑕᐅᓚᐅᖅᖢᓂ ᓯᑉᑕᐱᕆ 17, 2013-ᒥ, 

ᐊᔪᖏᑎᑎᕗᖅ ᓱᕈᓯᑦ ᒪᒃᑯᒃᑐᓪᓗ ᑭᒡᒐᖅᑐᖅᑎᒃᓴᖓᑦ ᐃᑲᔪᖅᑎᒃᓴᖓᑦ ᐃᖅᑲᓇᐃᔭᕐᓂᐊᖅᖢᓂ 

ᐊᕐᕌᒍᓄᑦ ᑕᓪᓕᒪᓄᑦ. 

 

ᔭᓐᓄᐊᕆᒥ ᑕᒡᕙᓂ ᐊᕐᕌᒍᒥ, ᑲᑎᒪᔨᓕᕆᓂᕐᒧᑦ ᑲᑎᒪᔨᑦ ᒪᓕᒐᓕᐅᖅᑎᒃᑯᓐᓂ ᑐᓴᖅᑎᑎᓚᐅᕐᒪᑕ 

ᑕᖅᑳᓂᒥᐅᓂᒃ ᑭᒃᑯᑐᐃᓐᓇᐃᑦ ᐆᒃᑐᖁᔭᐅᓪᓗᑎᒃ ᐃᖅᑲᓇᐃᔮᒃᓴᒧᑦ ᑭᒡᒐᖅᑐᐃᔨᐅᓂᐊᖅᑐᒧᑦ 

ᓱᕈᓯᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᓂᕐᒧᑦ. 

 

ᑲᑎᒪᔨ ᑲᑎᒪᔨᓕᕆᓂᕐᒧᑦ ᐹᑦ ᐊᕐᓇᖃᖅ ᐅᖃᓚᐅᖅᐳᖅ, “ᒥᔅ ᒪᒃᓂᐊ−ᒧᓚᒃ 

ᐊᖓᔪᖃᐅᑕᐅᖃᑕᐅᓯᒪᖕᒪᑦ ᓄᓇᕗᑦ ᒐᕙᒪᒃᑯᖏᓐᓄᑦ ᑕᐃᒪᓐᓇ ᖃᐅᔨᒪᑦᓯᐊᖅᐳᖅ 

ᑐᑭᓯᐅᒪᑦᓯᐊᖅᖢᓂᓗ ᓄᓇᕗᒥ ᐱᔨᑦᓯᕋᑦᓯᐊᕆᐊᖃᕐᓂᕐᒧᑦ ᐃᖕᒥᒃᑰᕐᓗᓂᓗ ᐃᓱᒪᓕᐅᖃᑦᑕᕐᓗᓂ 

ᓄᓇᕗᒥ ᓱᕈᓯᓂᒃ ᒪᒃᑯᒃᑐᓂᒡᓗ ᐃᓱᒪᓕᐅᕈᔾᔨᓂᕐᒧᑦ ᐃᑲᔪᕐᓂᕐᒧᑦ ᑭᒡᒐᖅᑐᐃᔨᐅᓂᕐᒧᑦ.” 

 

 

 

 

 



 

ᑭᒡᒐᖅᑐᐃᔨᐅᓂᐊᖅᑐᖅ ᓱᕈᓯᓄᑦ ᒪᒃᑯᒃᑐᓄᓪᓗ ᑎᒃᑯᐊᖅᑕᐅᓂᐊᖅᑐᖅ ᒪᒃᓂᐅ−ᒧᓚᒃ 

ᐃᖅᑲᓇᐃᔭᕆᐊᕐᓂᐊᖅᖢᓂ ᔫᓐ 16, 2014−ᒥ. 

 

ᐅᖃᖅᑎ ᒪᓕᒐᓕᐅᖅᑎᒃᑯᓐᓄᑦ ᔪᐊᔾ ᖁᓚᐅᑦ ᐅᖃᓚᐅᖅᐳᖅ, “ᐊᕐᕌᒍᓂ ᖃᐃᔪᓂ, 

ᑲᑎᒪᔨᓕᕆᓂᕐᒧᑦ ᑲᑎᒪᔨᑦ ᒪᓕᒐᓕᐅᖅᑎᒃᑯᓐᓄᑦ ᐱᓕᕆᖃᑎᖃᕐᓂᐊᖅᐳᑦ ᒥᔅ ᒪᒃᓂᐅ−ᒧᓚᖕᒥᒃ 

ᑖᓐᓇ ᐊᓪᓚᕕᒋᓂᐊᖅᑕᐊᖓ ᑭᒡᒐᖅᑐᖅᑎᐅᑉ ᐃᑲᔪᖅᑎᐅᑉ ᓱᕈᓯᓂᒃ ᒪᒃᑯᒃᑐᓄᓪᓗ 

ᐊᐅᓪᓛᑦᓯᐊᕐᓂᐊᕐᓂᖓᓄᑦ ᐸᕐᓇᐅᑎᖃᕐᓂᐊᕐᓂᖓᓄᓪᓗ ᐱᖁᔭᕐᔪᐊᑦ ᐱᓐᖑᖅᓯᒪᓕᖅᐸᑕ.” 

 

ᑎᑎᕋᖅᓯᒪᔪᑦ ᖃᓄᐃᓕᐅᖅᑎᐅᖃᑦᑕᖅᓯᒪᓂᖓᓄᑦ ᑕᒡᕙᓂ ᐱᖃᓯᐅᑎᔭᐅᓪᓗᑎᒃ. 

ᑐᑭᓯᒋᐊᒃᑲᓐᓂᕈᒪᔪᑦ: 

ᔮᓐ ᑯᐊᒃ, ᑎᑎᕋᖅᑎ ᒪᓕᒐᓕᐅᖅᑎᒃᑯᓐᓄᑦ 

ᐅᖄᓚᐅᑎᖓ: (867) 975-5000 

 

 

 

 

 

 

 

 

 

 

 

 

 

 

 

 

 

 

 

 



 

ᖃᓄᐃᑦᑑᓂᖓ ᖃᓄᐃᓕᐅᖃᑦᑕᖅᓯᒪᓂᖓᓗ 

 

ᓯᐅᕆ ᒪᒃᓂᐅ−ᒧᓚᒃ 

 

 

ᓯᐅᕆ ᒪᒃᓂᐅ−ᒧᓚᒃ ᓄᓇᖃᖅᓯᒪᓕᖅᐳᑦ ᐃᖃᓗᖕᓂ ᑕᐃᒪᖓᓂᑦ 2004−ᒥᑦ 

ᐊᖓᔪᖃᐅᑕᐅᖃᑕᐅᓯᒪᓪᓗᓂᓗ ᓄᓇᕗᑦ ᒐᕙᒪᒃᑯᖏᓐᓄᑦ, ᑐᑭᒧᐊᒃᑎᑎᔨᐅᓚᐅᖅᓯᒪᓪᓗᓂ 

ᐊᑐᐊᒐᓕᕆᓂᕐᒧᑦ, ᐸᕐᓇᒃᑎᐅᓂᕐᒧᑦ ᑐᓴᐅᒪᑎᑎᔨᐅᓂᕐᒧᓪᓗ ᐃᓄᓕᕆᔨᒃᑯᓐᓂ, 

ᑐᑭᒧᐊᒃᑎᑎᔨᐅᓚᐅᖅᖢᓂᓗ ᐊᐅᓚᐅᖅᖢᓂ ᐃᓄᓕᕆᔨᒃᑯᑦ ᐃᑲᔪᕐᓂᕐᒧᑦ ᑎᑎᕋᕐᕕᖓᓂ ᐊᒻᒪ 

ᐊᐅᓚᑦᓯᔨᑦ ᒐᕙᒪᐅᖃᑎᒌᓕᕆᔨᒃᑯᓐᓂᓗ ᐊᒻᒪ ᑐᑭᒧᐊᒃᑎᑎᔨᐅᓚᐅᖅᖢᓂ ᐃᑲᔪᖅᑎᓄᑦ ᑕᐃᑲᓂ 

ᕿᑭᖅᑕᓂ ᐋᓐᓂᐊᕐᕕᖕᒥ.  

 

ᒥᔅ ᒪᒃᓂᐅ−ᒧᓚᒃ ᐃᓕᓐᓂᐊᖅᓯᒪᕗᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᖁᑦᓯᒃᓂᖅᐹᒥᒃ 

ᐱᔨᑦᓯᕋᕐᓂᕐᒧᑦ ᑎᑎᖃᓕᕆᔨᐅᓪᓗᓂ ᑕᐃᑲᓂ ᐃᓕᓐᓂᐊᓚᐅᖅᓯᒪᓪᓗᓂ ᑎᐊᕼᐊᐅᓯ 

ᓯᓚᑦᑐᖅᓴᕐᕕᒡᔪᐊᖓᓕᓂ ᐊᒻᒪ ᐃᓕᓐᓂᐊᖅᓯᒪᓪᓗᓂ ᓇᓗᓇᐃᒃᑯᑕᖃᖅᖢᓂ ᓱᓇᑐᐃᓐᓇᕐᓂᒃ 

ᐃᓕᓐᓂᐊᕈᑎᖃᖅᓯᒪᓂᕐᒧᑦ ᑕᐃᑲᓂ ᓯᓚᑦᑐᖅᓴᕐᕕᖓᓂ ᑰᑉ ᐳᕆᑕᓐ. 

 

ᒥᔅ ᒪᒃᓂᐅ−ᒧᓚᒃ ᐃᓚᒋᔭᐅᖃᑕᐅᓪᓗᓂᓗ ᑲᓇᑕᒥ ᐱᓕᕆᑦᓯᐊᕆᐊᖃᕐᓂᕐᒧᑦ ᑮᓇᐅᔭᓕᕆᓂᕐᒧᓪᓗ 

ᐊᑐᐊᒐᓕᕆᔨᐅᓂᕐᒧᑦ, ᑲᑎᒪᔨᐅᖃᑕᐅᓯᒪᓪᓗᓂᓗ ᓂᕿᓂᒃ ᓄᐊᓯᕕᖕᒥ ᓄᓇᕗᒥ ᓂᕿᒃᓴᖅᑖᕐᕕᖕᒥ, 

ᐸᐃᕆᕕᖕᒥᓗ, ᓇᑲᓱᒃ ᐃᓕᓐᓂᐊᕐᕕᖓᓂ ᐊᖓᔪᖄᑦ ᑲᑎᒪᔨᕋᓛᖏᓐᓄᑦ ᐊᒻᒪ 

ᑮᓇᐅᔭᐃᖅᑎᑎᖏᑦᓗᑎᒃ ᐃᒡᓗᕐᔪᐊᓕᐅᖅᑎᓄᑦ ᐃᒡᓗᒃᓴᕆᔭᐅᓂᐊᖅᑐᓂᒃ ᐃᖃᓗᖕᓂ. 

 

 

 

 


